Nafarroako Parlamentuko Mahaiak, 2012ko apirilaren 16an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bildu-Nafarroa parlamentu-taldeak aurkezturiko mozioa, zeinaren bidez Espainiako Gobernua premiatzen baita ez ditzan aplika herritarren eskubide zibilak eta adierazpen askatasuna mugatu eta urratzen dituzten neurriak.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2012ko apirilaren 16an

MOZIOAREN TESTUA

Bildu Nafarroa parlamentu-taldeko eledun Bakartxo Ruiz Jasok eta Maiorga Ramírez Errok, Legebiltzarreko Erregelamenduan xedatuaren babesean, ondoko mozioa aurkeztu dute, Osoko Bilkuran eztabaidatu eta bozkatzeko.

2012ko apirilaren 11n, Espainiako Barneko ministro Jorge Fernández Díaz jaunak neurri-sorta bat iragarri zuen; gure ustez, neurri horiek herritarren eskubide zibilen nahiz adierazpen askatasunaren aurkakoak dira bete-betean.

Iragarritako neurrien artean dago agintarien aurkako atentatu gisa tipifikatzea erresistentzia pasiboa. Halaber, atea irekitzen du erakunde kriminal bateko kide izatea egotzi ahal izateko ordena publikoa nahastea ekar dezaketen mobilizazioak deitzen dituen oro.

Neurri horiek, parlamentu-talde honen ustez, ez dira gizarte demokratiko bati dagozkionak. Inposizioa baliatu nahi dute gizartea isilarazteko, mutu eta pasibo egon dadin bere eskubideen aurkako erasotzat har dezakeenaren aurrean. 

Erabaki proposamena:

1. Nafarroako Parlamentuak herritarren eskubide zibilak mugatu eta urratzen dituen neurri oro errefusatzen ditu.

2. Nafarroako Parlamentuak Nafarroako Gobernua premiatzen du pertsona guztien eskubide zibilak errespeta ditzan.

3. Nafarroako Parlamentuak Nafarroako Gobernua premiatzen du iragarritako neurriak aplika ez ditzan.

